
Eodem anno eisdemque diebus, cum Fridericus sacrilegus rex se totum Lutheranismo addixisset,
pariterque decreuisset uniuersum hoc regnum labefactare, transtulit ex Wiberga ciuitate Iutie in Haffniam
quendam Ioannem Taussøn, apostatam ex ordine Hierosolymitanorum, ac omnium Lutheranorum in Datia
antesignanum, ut pestifera sua predicatione Haffniam seduceret, quemadmodum Vibergam aliasque Iuti
urbes antea seduxerat, quas, exterminata omni religione, miseranda abhominatione prophanauerat. Quo
cum peruenisset, adeo creuit malicia, ut ea ciuitas, que pietatis ac religionis prius fuerat amantissima
tenacissimaque, facta sit omnis impietatis ac abhominationis spelunca sceleratissima. Seductus namque
barbarus et ignauus populus incredibili furore et insania, tantum seuiebat contra templorum religionem, ut
non solum euerterit diuorum statuas, uerumetiam sacrosanctam eucharistiam horrendis conuitiis affecerit,
atque demum patrauerit, quicquid impietatis audiuerat patratum, uel a | perfidis Malmogensibus, aut etiam
insanis Wibergensibus. Nec patiebantur scelerati ciues, ullas Lutheranorum urbes aliqua abhominatione et
impietate esse se superiores.

